
АрыпхьагIв йызцауа апхъажва

Ари  агIвыра  асабигIзартаква  рпны  йынхауа  абжьагIвчва  рыхъазла
йапхъахауата  йгIацIцIуа  арыпхьара  йацхърагIагапI.  АсабигIзартаква
рарыпхьагIвчва ари апш цхърагIага  ъарымам акIвпI  йаргьи ауи агIацIщтра
йашвхIаусыгIву. Ауи ззынарху асабиква абаза бызшва шддырдыруа агъьчIвра
акIвпI.  АсабигIзартаква  рпны  асаби  йцри  бызшва  ргIапсщакI  йтагылата
ййырдырырквын  рыцIа  йбзипI.  Араъа  хачIвыта  йхIыргылитI  асаби  йара
йтгIачва  рпны  йауыз  ачважваща  рыцIа  тшауацIнахырныс,  йакъыль
цIарахарныс,  йцри бызшва щатата  йзалта  ахъвыцща тамам йылайкIырныс,
дгIакIвзыршауа апсабара ййырдырныс,  йъадаб-намыс щаквгылырныс,  йцри
бызшва амагIны йылайхIварныс. АсабигIзарта апхьагIвчва йдзыргIвуа, абаза
бызшвала  йгIарачважвауа  йхIвауа  гIаргIвынгIвуа,  азцIгIараква  джьауап
рызрытхуа,  рыла  йабауа  агIаншараква  рзыгIахIвахуа  йбжьара,  йапшым
амальквала  (хъвмаррала,  уысхарала,  азазаъащала)  рсквшпхьадзара
йаквыргIапста рдырраква йрылархIара атахъыпI.  

АцхърагIага  асаби йхъвыцщи  йщагащи  штшырпсахуа  йаквыргIапста
пщхъвыкIла йалапI:

 Йхвыцу  агвып  цри  бызшвала  рыдынхалща. Ари  ахъвы  апны  асаби
йныбыжь  псахщаква  хIрыквгIашIаситI,  йапшым  амальквала  ауи  цри
бызшва  шиуырдыруаш  гIахIырбитI.  Йапшым  апхьарасатаквали
архъвыхра гIамдараквали йалапI. 

 Аквтанай  агвып  абжьагIвчва  йакIвдыршауа  апхьарасахIатква  рзаманла
рыцIа йауырата йгIахIырбатI. Асабиква абжьагIвы йхIвауа гIаргвынгIвуа
йарыщцара,  атурыхква  рыбызшва  рыладырхIвара,  рчважваща
тшауацIнарыхра, азцгIараква джьауап йауацIыхта йрызгIатхуата йбжьара
– ари акIвпI мурадта йазхIыргылуа йгIвбахауа ахъвы.

 Агвып ахIба рапхьарасахIатква хачIвыта йрызгылапI: асабиква апсабара
апшыхвраква  рыладыркIра.  АгIвыра  апроектква  алапI.  Апроектква
асабиква рыбызшва тшауацIнадрыхитI, р-Псадгьыл, ркъраль бзи йырбауа
йырбжьитI,  абаза  бызшва  абайари  апшдзари  рыладдыркIитI,  руагIахъа
ртурых ддырдыритI. Асаби йхIаль-шан зырбзиуаш атемаква щардапI. Ари
ахъвы йаланакIитI асабиква рымачвква рынхаща агъьызчIвуа апроектква. 

 Йпщбахауа  ахъвы  ззынарху  апхьарта  йаздрыхIазыруа  асабиква
йрыдынхалуа  абжьагIвчва  ракIвпI.  Араъа  хачIв  хъадата  йгIагылитI
асабиква  дара-дара  цри  бызшва  гIадрысабапуа  йарыщцара,  рыбызшва
тшауацIнарыхра. Ахъвы йаланакIитI апроектква, йапшым асаби уысаква,
акытчаква.  Апхьарта  йаздрыхIазыруа  агвып  рпны  асабиква  абызшвала



рдырраква  зрыбагъьауа  йалыргу  апхьарасахIатква  гIахIрысабапитI.
АпхьарасахIатква  зымгIва  арыпхьара  ауагIахъа-шIыпIа  хъвы
йаквыргIапста йлыхпI.

Ари  агIвыра  уызтыцI  йамуаш  йгьджыпхам.  Ауи  урышв  бызшвала
йалазцIазгьи  абаза  бызшвала  йатазкIызгьи  йшхIпхьадзауала,
дзачIварыпхьагIвызлакIгьи ари ацхърагIага ангIайрысабапуа йара йшIыцракI
алайцIауа, йсабиква рдырраква йрыквйыргIапсуа дадгыллара атахъыпI.


